
 
 
 
 
Communiqué 

 
Lëtzebuerg, den 21. Abrëll 2022 

 
Wunnengskris: 

7 Moossnamen fir séier Wunnräum ze schafen. 

Wéi kann ee séier Wunnraum schafen? Zu dem Thema hunn déi Lénk haut an der Stad, virun 
engem eidelstoende Gebai an der Avenue de la Liberté, eng Pressekonferenz gehalen. déi 
Lénk hunn ee « Programme d’urgence logement » ausgeschafft, dee 7 konkret Moossname 
proposéiert, déi séier ëmsetzbar sinn an déi direkt géinge Wunnenge fräimaachen. 

Et ass net de Mangel u Wunnengen, deen d’Situatioun esou schlëmm mécht, mee et ass 
d’Spekulatioun mam eidelstoende Wunnraum. Zu Lëtzebuerg ass de Steiersystem esou 
ausgeriicht, dass Leit, déi hir Wunnengen net verlounen, keng Steiere musse bezuelen. A 
wéinst der Situatioun um Wunnengsmaart, wou d’Präisser explodéieren, sinn och déi eidel 
Wunnengen immens rentabel. 

Do wëllen déi Lénk den Hiewel usetzen, a Moossname proposéieren, fir dass Proprietären 
incitéiert ginn hir Wunnengen ze verlounen. Esou sollen d’Gemenge pro 1000 Awunner 
zwou Wunnenge lounen a se de Leit ze Verfügung stellen. Duerch d’Circulaire 3324 ass dat 
méiglech an de Staat géing d’Gemenge rembourséieren. Natierlech sollen och 
eidelstoend Wunnenge besteiert ginn. Déi Méiglechkeet ass ginn duerch de Pacte Logement 
1 vun 2008. Wa Proprietären trotzdeem net wéilten hir Wunnenge verlounen, sollen, duerch 
ee Krisegesetz, dës Wunnenge requisitionéiert ginn an u Leit, déi eng Wunneng brauchen, 
verlount ginn. 

Onbenotzte Bürosgebaier oder Geschäftsfläche solle séier a Wunnraum ëmgewandelt 
ginn. Onbenotzte Bauterraine sollen och besteiert ginn. Proprietären, déi hir Terrainen ze 
Verfügung stelle fir séier ëmsetzbar modulär Bauprojeten, solle keng Steier bezuelen. Fir dës 
Moossnam ëmzesetzen, muss just d’Bautereglement an de Gemenge geännert ginn. déi 
Lénk fuerderen och, dass ëffentlech Terrainen, déi séier kéinte bebaut ginn, wéi zum Beispill 
Parkingen, och solle mobiliséiert gi fir modulär Bauprojeten, déi een séier ob- an -ofbaue 
kann. 

Matgedeelt vun déi Lénk. 

 


